
Кам йӑранӗ ҫумланман? 

Пӗр йӑранӗ ҫумланман.  

Тавлашаҫҫӗ ик тӑван —  

Петӗрпе лутра Иван: 

— Кам йӑранӗ тасалман? 

 

Вӑхатра вӑй хумасан  

Ҫарӑкне хӑҫан куран? 

Хирӗҫет лутра Иван: 

— Манӑн мар йӑран ку, сан.  

Ав епле хитре сухан  

Курӑкне ҫӑлса таксан. 

 

Айкашаҫҫӗ кун каҫа  

Пӗр-пӗрне вӑрҫа-вӑрҫа. 

— Эп ҫумларӑм ҫырлана,  

Ҫак йӑран тивет ҫана,  

— Петӗр хӑйӗнне перет, —  

Кам-ха шыв нумай ҫӗклет? 

 

Ир пулать те каҫ, пулать,  

Курӑк йӑрана хуплать. 

 

Петӗрпе лутра Иван  

Килӗшрӗҫ аран-аран: 

— Уйӑрар та ҫурмаран  

Тытӑнар ӗҫе ыран. 

Эх, ҫумлаҫчӗ паянах,  

Ҫук, хӑварчӗҫ ырана. 

Ҫумӑр ҫурӗ каҫхине,  



Кӗме ҫук йӑран ҫине.  

Ҫап-ҫара мӑян ӳсет,  

Эх, пахча епле тӳсет? 

Ир пулать те каҫ  пулать,  

Кашлаҫа йӑран ларать. 

Пӗр эрне хыҫра, тепри...  

Ҫисӗнмерӗ те иртни.  

Петӗрпе лутра Иван  

Ҫарӑк тутанса курман. 

